
Devaih Kritam 01 Durga Stotram

దేవైః  కృతం ౧ దుర్గాస్తోత్రమ్   ౧౦

అమరపతిముకుటచుమ్బితచరణామ్బుజసకలభువనసుఖజననీ ।
జయతి జగదీశవన్దితా  సకలామలనిష్కలా దుర్గా ॥ ౧౧॥
వికృతనఖదశనభూషణరుధిరవశాచ్ఛురితక్షతఖడ్గహస్తా  ।
జయతి నరముణ్డముడితపిశితసురాహారకృచ్చణ్డీ  ॥ ౧౨॥
ప్రచ్ఛాదితశిఖిగణోద్బలవికటజటాబద్ధచన్ద్రమణిశోభా    ।
జయతి దిగమ్బరభూషా సిద్ధవటేశా  మహాలక్ష్మీః ॥ ౧౩॥
కరకమలజనితశోభా పద్మాసనబద్ధపద్మవదనా  చ ।
జయతి కమణ్డలుహస్తా  నన్దాదేవీ  నతార్తిహరా ॥ ౧౪॥
దిగ్వసనా వికృతముఖా ఫేత్కారోద్దామపూరితదిశౌఘా  ।
జయతి వికరాలదేహా క్షేమఙ్కరీ రౌద్రభావస్థా  ॥ ౧౫॥
క్రోశితబ్రహ్మాణ్డోదరసురవరముఖరహుఙ్కృతనినాదా    ।
జయతి మదాతిమిహస్తా శివదూతీ ప్రథమశివశక్తిః   ॥ ౧౬॥
ముక్తాట్టహాసభైరవదుఃసహతరచకితసకలదిక్చక్రా   ।
జయతి భుజగేన్ద్రమణిశోభితకర్ణా  మహాతుణ్డా ॥ ౧౭॥
పటుపటహమురజమర్దలఝల్లరిఝఙ్కారనర్తితావయవా   ।
జయతి మధువ్రతరూపా  దైత్యహరీ  భ్రామరీదేవీ  ॥ ౧౮॥
శాన్తా ప్రశాన్తవదనా  సింహవరా ధ్యానయోగతన్నిష్ఠా ।
జయతి చతుర్భుజదేహా చన్ద్రకలా  చన్ద్రమణ్డలా   దేవీ ॥ ౧౯॥
పక్షపుటచఞ్చుఘాతైః  సఞ్చూర్ణితవివిధశత్రుసఙ్ఘాతా    ।
జయతి శితశూలహస్తా బహురూపా రేవతీ భద్రా ॥౨౦॥
పర్యటతి జగతి హృష్టా పితృవననిలయేషుయోగినీసహితా ।
జయతి హరసిద్ధినామ్నీ  హరసిద్ధిర్వన్దితా   సిద్ధైః  ॥౨౧॥

ఇతి భవిష్యపురాణే ఉత్తరపర్వణి ఏకషష్టితమాధ్యాయాన్తర్గతం 
దేవైః  కృతం దుర్గాస్తోత్రం   సమాప్తమ్ ।

భవిష్యపురాణ । ఉత్తరభాగ । అధ్యాయ ౬౧/౧౧-౨౧॥

